
Remarcas redacziunalas

La part belletristica digl Ischi semestril ei quella gada representada cun
treis auturs da vegliadetgna e tempra differenta. Lur contribuziuns den-
ton ein parentadas en quei senn ch’ellas fuorman reminiscenzas ualti
persunalas. Dumeni Capeder, Trun/Lucerna, seregorda en sia skizza «La
goota» cun admiraziun e carezia da sia madretscha, Renata Deplazes,
Rabius/Cuera, lai reviver siu «<Emprem di da scola» e Hendri Spescha,
Trun/Domat, dat perdetga dil spért progressiv da sia mumma, la quala ha
acceptau senz’'auter da viver ses davos dis cun in «Fuola-pass». «Viers
ina coiné» intitulescha Florentin Lutz, Curaglia, siu artechel. Cun per-
schuasiun s'engascha el per in lungatg da scartira romontsch pigl entir
intschess grischun sin basa dalla proposta da professer Heinrich Schmid,
Turitg. — Sur dils Sursilvans vegn ei savens fatg sgnoccas. Peter Egloff,
Turitg, ha dedicau sia contribuziun «Ein ils Sursilvans malvesi a Cuera» a
quella relaziun disturbada denter provinzia e marcau. Peter Egloff ei
carschius si ella Bassa, sia mumma ei denton oriunda da Surrein. Ch’el sa
stupent romontsch demuossa numnau artechel. Richard Cavigelli, sco-
last secundar a Glion, ei sefatschentaus da rudien culs mieds da massa.
En sia contribuziun «Diever e surdiever dils mieds da massa» dilucide-
scha el avantatgs e disavantatgs da quels mieds, mieds che dependan
secapescha oravontut dil diever ch'ins fa. Dr. Ursicin G.G. Derungs,
Vella/Milaun, sepresenta quella gada cun in zun interessant artechel
davart il «Pentateuh: lls tschun cudischs da Moses». Da maniera clara e
perschuadenta descriva el origin, muntada, tematicas e problems da
lectura da quels cudischs. Lic. fil. Ursus Brunold, Vella/Zezras, ha sco
emploiau digl archiv cantunal a Cuera da far mintgadi cun documents
historics. Sin tals sebasa lu & sia contribuziun «Co Albert Antoni Cadal-
bert de Rueun ha empriu de scriver avon 200 onns». Pader Ambros
Widmer, Mustér, ha ina affecziun speciala per la Val Medel. En quest Ischi
semestril presenta el «Dus pioniers digl alpinissem medelin».

Cronica e gliesta dalla litteratura sursilvana ein vegnidas cumpiladas sco
adina da Norbert Berther.

Artechels pil proxim nummer sto la redacziun haver entochen sil pli tard
la fin da fevrer 1983.

